
Хураангуй

Засгийн газрын үйл ажиллагааг үнэлэх нь улс орны хөгжлийн өнөөгийн байдлыг бодитоор тодорхойлох чухал үзүүлэлт юм. Улс орнууд засгийн газрынхаа үйл ажиллагааны гүйцэтгэлийг янз бүрээр үнэлдэг. Дэлхийн банк, НҮБ, Транспэрэнси Интернэшнл зэрэг байгууллагууд авлига, хүний эрх, өрсөлдөх чадвар зэрэг асуудлаар улс орнуудыг үнэлдэг.   Улс орнуудын үнэлгээний систем харилцан адилгүй боловч төсвийн зарцуулалт, бодлогын хэрэгжилт, дэд бүтэц, эдийн засгийн хөгжил, ардчилал, хүний эрхийн бэхжилт, ил тод нээлттэй байдал, иргэдийн сэтгэл ханамж зэрэг үзүүлэлтүүдийг ашиглах нь түгээмэл байна. Иймд манай улс дээрх нийтлэг шалгууруудыг ашиглан засгийн газрын гүйцэтгэлийг үнэлэх нь төрийн үйл ажиллагааг үр дүнтэй болгох, сонгогчид үнэлгээ өгөхөд дэмжлэг болох зэрэг олон талын ач холбогдолтой юм.

Оршил

Засгийн газрын үйл ажиллагааг үнэлэх нь улс орны хөгжлийн түвшин, ардчиллын төлөвшил, эдийн засгийн тогтвортой байдал зэргийг тодорхойлоход чухал үүрэг гүйцэтгэдэг. Улс төр, эдийн засаг, нийгмийн хөгжлийн олон үзүүлэлт нь засгийн газрын гүйцэтгэлийн чанартай шууд холбоотой байдаг. Түүнчлэн улс орон бүрийн улс төрийн тогтолцоо, засаглалын онцлог, эдийн засгийн бүтэц зэргээс хамаарч засаглалын чанар, засгийн газрын гүйцэтгэлийг үнэлэх шалгуур ялгаатай байна.
Дэлхий даяар олон улсын байгууллагууд болон судалгааны хүрээлэнгүүд засаглалын чанар, засгийн газрын үйл ажиллагааны үр дүнг үнэлэх арга зүйг боловсруулсан байдаг. Гэвч засаглал, засгийн газрын гүйцэтгэлийн үнэлгээг хоёр түвшинд авч үзэж болохуйц байна. Нэн түрүүнд, үндэстэн дамнасан засаглалын чанар, төрийн үйл ажиллагааны үр нөлөө, засгийн газрын гүйцэтгэлийг үнэлэх үнэлгээнүүд байна. Үүнд: Дэлхийн Банкны "Засаглалын Индекс", НҮБ-ын "Хөгжлийн Засаглалын Үзүүлэлтүүд", Дэлхийн банкнаас гаргадаг Засгийн газрын үр нөлөөний индекс, Фрийдомхаус (Freedom House) байгууллагаас Ардчилал, хүний эрхийн төлөв байдал, Транспэрэнси Интернэшнл байгууллагаас гаргадаг Авлигын түвшингийн тайлан, НҮБ-Хөгжлийн хөтөлбөрөөс гаргадаг Хүний хөгжлийн үзүүлэлтийг хэмжиж, засгийн газрын бодлогын үр дүнг дүгнэдэг. Дээрх индекс, тайлангууд нь ихэвчлэн тодорхой нэг асуудал буюу засаглал, авлига, хүний хөгжил, эрх чөлөө зэрэг асуудлууд дээр төвлөрч, шалгуур үзүүлэлтийг боловсруулж, үнэлгээ өгдөг байна. Жишээ нь Дэлхийн банкнаас гаргадаг Засгийн газрын үр нөлөөний индекс нь төрийн үйлчилгээний чанар, төрийн албаны мэргэжлийн түвшин, улс төрийн шахалтаас ангид байх чадвар, бодлого боловсруулах болон хэрэгжүүлэх чанар, мөн тэдгээр бодлогод засгийн газрын итгэлтэй байдал зэрэг үзүүлэлтүүдийг харгалзаж авч үзэж, -2.5-аас +2.5 хүртэл оноогоор үнэлгээ өгдөг. Мөн Дэлхийн эдийн засгийн форумаас гаргадаг Улс орны өрсөлдөх чадварын индекс (Global Competitiveness Index, GCI) үзүүлэлт нь макро эдийн засгийн тогтвортой байдал, дэд бүтэц, боловсрол, эрүүл мэнд, хөдөлмөрийн зах зээл зэрэг олон үзүүлэлт дээр тулгуурлан улс орнуудын өрсөлдөх чадварыг тодорхойлдог. Гэвч эдгээр үнэлгээний аргачлал нь улс орны дотоод нөхцөл байдал, соёл, улс төрийн түүхийг бүрэн харгалзан үзэж чаддаггүй гэх шүүмжлэл гардаг.
Монгол Улсын хувьд засгийн газрын үйл ажиллагаа, гүйцэтгэлийн үнэлэх нэгдсэн үнэлгээний аргачлал хараахан боловсруулаагүй байна. Одоогоор Үндэсний Аудитын газраас тогтоосон Засгийн газрын үйл ажиллагааны үнэлгээ аргачлалыг Засгийн газрын бодлогын хэрэгжилт, санхүүгийн хяналт, төсвийн зарцуулалт, Авлигын хяналт, Иргэдийн үнэлгээ зэрэг үзүүлэлтээр хийдэг. Гэвч энэ нь төлөвлөсөн бодлого, хөтөлбөр, үйл ажиллагааг тоон гүйцэтгэлээр үнэлэх хандлага давамгайлдаг байна.

Үр дүн

Засгийн газрын үйл ажиллагаа, гүйцэтгэлийг үнэлэх асуудал улс төрийн шинжлэх ухаанд өргөн хүрээнд судлагдаж ирсэн. Энэ талаар эртний болон дундад зууны үеийн сэтгэгчдээс эхлээд орчин үеийн сэтгэгчид, онолууд хүртэл олон янзаар тайлбарлаж ирсэн. Италийн сэтгэгч Макиавелли “Хунтайж” бүтээлдээ төрийн удирдагчийн хүч чадал, бодлогын үр дүн, тогтвортой байдал зэрэг хүчин зүйлсийг төрийн гүйцэтгэлийн гол хэмжүүр гэж үзэж байв. (Machiavelli, 1532) Томас Гоббс төрийн үр нөлөөтэй байдал нь хууль тогтоомжийн хэрэгжилт, аюулгүй байдал хангах, дотоод эмх цэгцийг бий болгох чадвараар хэмжигдэнэ хэмээн Левафиан бүтээлдээ дурдсан байдаг. (Hobbes, 1651) 
Зарим судлаачид засгийн газрын үр ашиг, гүйцэтгэлийг хянах гол механизм нь ил тод байдал, иргэдийн оролцоо гэж дүгнэжээ. (M, 2007) Ил тод байдлын асуудал нь засгийн газрын үйл ажиллагааг үнэлэх индекс, тайлангийн нэг чухал үзүүлэлт байна. Засгийн газрын үр ашиг, гүйцэтгэлийг хэмжих хэд хэдэн судалгаа, үйл ажиллагаанууд хэрэгжиж байсан. Тухайлбал, Засгийн газрын үр ашгийг үнэлэх хамгийн нарийвчилсан үнэлгээнүүдийн нэг болох “Засгийн газрын гүйцэтгэлийн төсөл (Government Performance Project)” нь АНУ-ын орон нутгийн болон муж улсын засгийн газар, холбооны агентлагуудын удирдлагын чадавхыг үнэлэх үйл явцыг боловсруулсан. Уг төсөл нь доорх 5 шалгуураар үнэлдэг. Үүнд: 
1. Санхүүгийн менежмент
2. Хүний нөөцийн менежмент
3. Капитал менежмент
4. Мэдээллийн технологийн менежмент
5. Удирдлагын үр дүн (About The Government Performance Project, n.d.) зэрэг байна.
Энэхүү аргачлал нь төрийн байгууллагуудын удирдлагын тогтолцооны чадавхыг үнэлдгээрээ онцлог байна. (Hal, 2003) 
Хоёрдугаарт, ИБУИНХУ-аас Гүйцэтгэлийн иж бүрэн үнэлгээг (Comprehensive Performance Assessment) Английн орон нутгийн эрх баригчдад тооцдог байна. (Andrew R, 2005) 2002 оноос эхлэн Английн орон нутгийн засаг захиргааны үйлчилгээний хүртээмжийг 6 үзүүлэлтээр үнэлэх болсон. Үүнд: Ашиг орлого, Нийгмийн халамж, Хүрээлэн буй орчин, Номын сан, Нөөц ашиглах байдал, Ажлын хугацаа, Дэд бүтэц зэрэг орно. (Porcelli, 2010)
Гуравдугаарт, Путнам Италийн засгийн газрын тухай сонгодог бүтээлдээ засгийн газрын үйл ажиллагааны гурван хэмжигдэхүүнийг тодорхойлсон. 1. Бодлогын үйл явц. Үүнд Засгийн газрын тогтвортой байдал, төсвийн шуурхай байдал, статистик болон мэдээллийн ил тод байдал зэргийг хамруулжээ. 2. Бодлогын мэдэгдэл. Үүнд шинэчлэл, хууль тогтоомжийн өөрчлөлтийг авч үзсэн. 3. Бодлогын хэрэгжилт. Үүнд аж үйлдвэрийн бодлогыг хэрэгжүүлэх механизм, хөдөө аж ахуйн зардлын чадавх, орон нутгийн эрүүл мэндийн нэгжийн зардал, орон сууц, хот байгуулалт, хүнд суртлын хариу үйлдэл зэргийг тус ойлголтод хамруулжээ. (Robert, 1993) Гэхдээ зарим судлаачид Путнамын индекс нь гүйцэтгэлээс илүү чадамжийг хэмждэг тул хязгаарлагдмал хэмээн дүгнэжээ. (Yang Kaifeng, 2006) 
Засгийн газрын үйл ажиллагааг үнэлэхдээ үр ашиг (Efficiency), үр нөлөө (Effectiveness) үнэлэх хандлага байдаг. Засгийн газрын үйл ажиллагааны үр ашгийг үнэлэхдээ төсөв, нөөцийг хэр үр ашигтай зарцуулж байгаад төвлөрдөг. Сайн засгийн газар нийгмийн дэд бүтцийг үр ашигтайгаар бүрдүүлж, нөөцийн үр дүнгүй зарцуулалтаас урьдчилан сэргийлэх замаар эдийн засгийн өсөлтийг нэмэгдүүлэх боломжтой байдаг. (Robert Hall, 1999) Үр дүнтэй засгийн газар гэдэг нь хүн амыг хүчирхийлэл, зөрчлөөс хамгаалахын зэрэгцээ хүн суртлын үнэнч шударга байдал, ур чадварыг хангаж, бараа бүтээгдэхүүн солилцох, үйлчилгээ үзүүлэх боломжтой дэд бүтцийн хангамж, засвар үйлчилгээ хийх чадвартай байхыг хэлнэ. (Audrey Sacks, 2010) 
Засгийн газар үр ашигтай ажиллах нь иргэдийн дэмжлэгийг авах нь түгээмэл. АНУ-ын шинээр сонгогдсон Ерөнхийлөгч Дональд Трамп “Үр ашигтай Засгийн газрын департмент” байгуулахаа зарласан. Нөгөө талаар засгийн газрын үр ашигтай ажиллах нь эерэг үр дүнтэй байдаггүй талаар зарим судлаачид онцолдог. Тухайлбал Оксфордын их сургуулийн профессор Картик Раманна засгийн газар бизнесийн салбарынхантай адил өрсөлдөөнд ордоггүй учраас хэт үр ашигтай байх нь зарим талаараа аюултай үр дагаварт хүргэдэг хэмээжээ. Жишээ нь: Шүүхийн байгууллагууд шүүх үйл явцыг “үр ашигтай” болгож, хэр хурдан шийдвэр гаргавал шүүхийн шударга байдал алдагдана. Мөн Улсын эмнэлэгт яаралтай мэс засал хийж буй эмч нар хэмнэлт бодож ажиллавал аврагдах боломжтой өвчтөнүүдийг алдах эрсдэлтэй. (Ramanna, 2024) Төрийн удирдлагад зөвхөн үр ашиг биш, аюулгүй байдал, шударга ёс, нийгмийн тэгш байдал, шударга хуваарилалт гэх мэт олон хүчин зүйлийг харгалзан үзэх хэрэгтэй гэж Харвардын нийтийн удирдлагын эрдэмтэн Марвин Бауэр дүгнэжээ. Үүнийг төрийн бодлогын үр нөлөө гэж тодорхойлжээ. Үр нөлөөгөөр дамжуулж засгийн газрын үйл ажиллагааг үнэлэхдээ бодлого, шийдвэрээр иргэдийн амьдралд бодит өөрчлөлт бий болгож байгаа эсэхэд төвлөрдөг байна. Ихэнх судалгаанууд нэг төрлийн байгууллагын үр нөлөө, хэд хэдэн агентлагуудын үйл ажиллагааны үр нөлөө, эсвэл тодорхой муж улсын засгийн газрын үр нөлөөг үнэлсэн байна. Цөөн тооны судалгаанд засгийн газрын үр нөлөөг үнэлж, дүгнэсэн эсвэл улс орнуудын засгийн газруудын үйл ажиллагааны үр нөлөөг харьцуулж авч үзжээ. (John, 2001) Засгийн газрын үр нөлөөг хэмжихийн тулд судлаачид олон төрлийн хүчин зүйлс хамаарч байгааг тодорхойлсон судалгааны үр дүн олон байна. Тухайлбал Азийн хөгжлийн банкнаас улс орнуудад хийсэн судалгаагаар засаглалын чанар, эдийн засгийн өсөлт, засгийн газрын үйл ажиллагаанд ихээхэн нөлөөлдөг гэж дүгнэсэн бол зарим судлаачид улс төрийн тогтвортой байдал, улс төрийн дэглэмийн төрөл, авлигын хяналт, засгийн газрын зардал зэрэг нь засгийн газрын гүйцэтгэлд чухал нөлөөтэйг онцолжээ. (Toke Aidt, 2008) Дэлхийн банкнаас улс орнуудын засгийн газрын үр нөлөөг үнэлэх индекс гаргадаг. Тус индексэд Засгийн газрын үр нөлөөг үнэлэхдээ 1. Төрийн үйлчилгээний чанар, 2. Төрийн албаны чанар, 3. Бодлого боловсруулах, хэрэгжүүлэх чанар, 4. Төрөөс бодлогод баримталж буй итгэл үнэмшил зэрэг шалгуурыг баримталдаг байна.

Хэлэлцүүлэг

Засгийн газрын үйл ажиллагааг үнэлэх асуудал нь улс төр, эдийн засаг, нийгмийн олон хүчин зүйлсээс хамаардаг бөгөөд улс орон бүр өөрийн онцлогт тохирсон үнэлгээний аргачлалыг ашигладаг. Судалгааны үр дүнгээс харахад засгийн газрын гүйцэтгэлийг хэмжих олон улсын аргачлалууд нь ихэвчлэн засаглалын чанар, эдийн засгийн тогтвортой байдал, иргэдийн оролцоо, хариуцлагын тогтолцоо зэрэг үндсэн үзүүлэлтүүдэд тулгуурладаг. Гэсэн хэдий ч эдгээр аргачлалуудыг улс орны онцлог, нийгэм-улс төрийн нөхцөл байдалтай уялдуулан хэрэглэх нь зайлшгүй шаардлагатай юм.
Дэлхийн банк, НҮБ, ЭЗХАХБ зэрэг олон улсын байгууллагууд засгийн газрын үйл ажиллагааны үнэлгээнд үр нөлөө (effectiveness), үр ашиг (efficiency), ил тод байдал (transparency), хариуцлагын тогтолцоо (accountability) зэрэг үзүүлэлтийг онцолдог. Гэсэн хэдий ч зарим судлаачид дээрх үнэлгээнүүд нь улс орнуудын бодит нөхцөл байдал, соёл, улс төрийн түүхийг бүрэн харгалзан үзэж чаддаггүй гэдэг шүүмжлэл гаргадаг. (Kaufmann, 2007) Харин ЭЗХАХБ-аас гишүүн орнуудын засгийн газрын гүйцэтгэлийг доорх хүснэгтэд дурдсан үзүүлэлтүүдээ хэмждэг байна. 

Хүснэгт №1. ЭЗХАХБ -аас гишүүнд орнуудын засгийн газрыг үнэлэх шалгуур

	Шалгуур
	Индикатор

	Ардчилсан засаглал, түүнд итгэх итгэл
	· Төрийн байгууллагуудад итгэх итгэл
· Төрийн албанд итгэх итгэх
· Улс төрийн үр ашиг

	Төрийн үйлчилгээний сэтгэл ханамж
	· Удирдлагын үйлчилгээний чанар, хариуцлага, хүртээмжтэй байдал
· Эрүүл мэндийн үйлчилгээний чанар, хариуцлага, хүртээмжтэй байдал
· Боловсролын үйлчилгээний чанар, хариуцлага, хүртээмжтэй байдал
· Хуулийн байгууллагын үйлчилгээний чанар, хариуцлага, хүртээмжтэй байдал

	Бодлогын эргэх холбоо, засаглал
	· Нээлттэй болон хүртээмжтэй байдал
· Ашиг сонирхлын зөрчлийг зохицуулах механизм
· Улс төрийн намууд болон сонгуулийн санхүүжилт
· Хууль дээдлэх ёс 

	Хуулийн засаглал
	· Талуудын оролцоог хангах байдал
· Хуулийн хэрэгжилт, нөлөөлөл
· Олон улсын гэрээний хэрэгжилт

	Төсвийн зарцуулалт
	· Ногоон бодлогод суурилсан төсөв
· Жендэрт суурилсан төсөв
· Бие даасан төсвийн институциуд

	Төрийн худалдан авах ажиллагаа
	· Төрийн худалдан авах ажиллагааны хэмжээ
· Төрийн худалдан авах ажиллагааны ногоон стратеги

	Дэд бүтэц
	· Дэд бүтэцтэй холбоотой шийдвэрүүдэд талуудын оролцоо
· Дэд бүтцийн зохицуулалтын тогтолцоо, зохицуулалт
· Байгаль орчинд ээлтэй дэд бүтэц байгуулах

	Дижитал засаглал, ил тод байдал
	· Төрийн бодлогыг идэвхтэй хүргэхийн тулд хиймэл оюун ухааныг ашиглах байдал
· Мэдээллийн ил тод байдал

	Төсвийн орлого
	· Төсвийн орлого, түүний бүтэц
· Засгийн газрын нийт өр
· Үйлдвэрлэлийн зардал ба аутсорсинг

	Төсвийн зардал
	· Төсвийн зарлага
· Засгийн газрын хөрөнгө оруулалтын зардал
· Төсвийн тэнцэл

	Хүний нөөцийн удирдлага
	· Тогтвортой байдал, хөдөлгөөн
· Ажилчдын оролцоог дэмжих уян хатан байдал


Эх сурвалж: OECD, Government at a Glance, 2023 (OECD, 2023)

Монгол Улсын хувьд засгийн газрын үйл ажиллагааны гүйцэтгэлийг үнэлэх тогтолцоо нь санхүүгийн хяналт, бодлогын хэрэгжилт, нийгмийн үйлчилгээний чанар, иргэдийн үнэлгээ зэрэг олон чиглэлээр хийгдэж байгаа ч зарим тулгамдсан асуудлууд ажиглагдаж байна. Тухайлбал, төсвийн зарцуулалтын ил тод байдал хангалтгүй, төрийн байгууллагуудын уялдаа холбоо сул, бодлогын хэрэгжилтийн үр дүнг хэмжих нэгдсэн системгүй зэрэг хүндрэлүүд байгаа нь судалгаагаар илэрсэн. Засгийн газрын үйл ажиллагааны үнэлгээнд зөвхөн эдийн засгийн болон институцийн үзүүлэлтүүдийг авч үзэх нь хангалтгүй бөгөөд нийгмийн сэтгэл зүй, улс төрийн тогтвортой байдал, иргэдийн итгэл зэрэг субьектив хүчин зүйлсийг мөн харгалзан үзэх шаардлагатай юм. Олон улсын судалгаанууд ч засаглалын чанар нь зөвхөн хууль, эрх зүйн орчноос гадна соёлын онцлог, түүхэн хүчин зүйлсээс хамаардаг болохыг баталж байна. (North, 1990; Fukuyama, 2014)
Үүнээс харахад засгийн газрын гүйцэтгэлийг үнэлэхэд хэд хэдэн нийтлэг шалгуур үзүүлэлтүүд байна. Уг нийтлэг шалгуураар Монгол Улс Засгийн газрын гүйцэтгэлийг үнэлэх боломжтой юм хэмээн үзэж байна. Үүнд:
1. Эдийн засгийн хөгжил, 
2. Бодлогын хэрэгжилт, түүний уялдаа холбоо, 
3. Ардчилал, хүний эрхийн бэхжилт
4. Дэд бүтцийн хөгжил
5. Төсвийн зарцуулалт
6. Ил тод байдал
7. Иргэдийн сэтгэл ханамж
8. Төрийн үйлчилгээний чанар, хүртээмж зэрэг асуудлууд байна.

Дүгнэлт

Засгийн газрын үйл ажиллагааны үнэлгээ нь улс орнуудын улс төрийн тогтвортой байдал, эдийн засгийн хөгжлийг тодорхойлоход чухал үүрэг гүйцэтгэдэг. Судалгааны үр дүнгээс харахад, олон улсын байгууллагуудын боловсруулсан үнэлгээний аргачлалууд нь үндсэндээ төрийн үйлчилгээний чанар, хууль сахиулах чадвар, авлигын түвшин, засаглалын хариуцлагын тогтолцоо зэрэг олон хүчин зүйлсийг харгалзан үздэг. Гэвч эдгээр аргачлалууд нь улс орны тусгай нөхцөл байдал, соёл, улс төрийн түүхийг бүрэн авч үздэггүй.
Монгол Улсын хувьд Засгийн газрын үйл ажиллагааны гүйцэтгэлийг үнэлэх нэгдсэн аргачлал, үнэлгээний тогтолцоо дутмаг байна. Үндэсний Аудитын газар, Засгийн газрын бодлогын хэрэгжилт, төсвийн зарцуулалт болон авлигын хяналт зэрэг чиглэлээр үнэлгээ хийж буй ч энэ нь төдийлөн үр дүнтэй, нэгдмэл аргачлалд үндэслээгүй байна. Засгийн газрын үйл ажиллагааг үнэлэх асуудал нь зөвхөн эдийн засгийн үзүүлэлтээр хязгаарлагдах ёсгүй бөгөөд, нийгмийн болон улс төрийн хүчин зүйлс, иргэдийн сэтгэл зүй, ардчиллын бэхжилт, төсвийн зарцуулалт, дэд бүтцийн хөгжил, хууль, бодлогын хэрэгжилт зэрэг олон улсад ашиглагдаж буй индекс, үнэлгээний аргачлалуудад нийтлэг байдаг шалгууруудыг харгалзан үзэх шаардлагатай юм. Ингэснээр засгийн газрын гүйцэтгэлийг бодит байдалд нийцүүлэн үнэлж, сонгогчид сонгуулиар шийдвэр гаргахад тодорхой чиглэл болох ач холбогдолтой юм.

THE ISSUE OF EVALUATING GOVERNMENT PERFORMANCE

Abstract 

Evaluating government performance is a crucial indicator for objectively assessing a country's current state of development. Nations employ various methods to evaluate the effectiveness of their governments. International organizations such as the World Bank, the United Nations, and Transparency International evaluate countries based on such as corruption, human rights, and competitiveness. While assessment systems differ across countries, common indicators include budget expenditures, policy implementation, infrastructure development, economic progress, democratic governance, human rights protection, transparency, and citizen satisfaction. Therefore, applying these widely recognized criteria to assess government performance in our country can enhance the effectiveness of public administration, promote transparency and accountability, and provide voters with a well-founded basis for evaluation.

